
وداع رملة للقاسم 

ما أوَدْعك يَبني جاسم 

بس أحَلْفَك رد لي سالم 

قلّي راجع.. وانته طالع.. يَبني جاسم 

طمّن امك 

————— 
يا سماي اللّي أشوف احلامي فيها 

يا حياتي اللّي ذخرتك بس إليها 

يا رواية عمري ضحكتها وبچيها 

واعد امك يا ثمر قلبي تجيها 



اِحچي يبني هيَّ كِلْمة 

قلي راجع لچ يَيمّه 

واِبْغلاتي.. واِبْحياتي.. يبني جاسم  

طمّن امك 

————— 
الحياة وما أشوفك مستحيلة 

ترضى أمك تمسي يا عزّي ذليلة 

تدري أبقى يَبني حرمة ابلايا حيلة 

يالجِبتني منهو بعدك أشتكي له 

لابس اچفانك يَغالي 

وبسمة اِعيونك تلالي 



مو سلامك.. موكلامك.. يَبني جاسم 

طمّن امك 

————— 
ليش أشوفك تحبس اِدموع اعتذارك 

وچنك اِتْداري عن اِعيونيْ اِنكسارك 

يبني أمك لا تصد ف اضلوعي نارك 

واشعر اِبجرحك وعمّك ف انتظارك 

بس ترى معذورة أمك 

من تودعها وتضمك 

ما تريدك.. تسحب اِيدك.. يبني جاسم 

طمّن امك 



————— 
يبني شمعة عرسك اسني اذْخَرِتْها 

وفرحة اِزفافك شفتها وما شفتها 

ليش يبني حنة اِچفوفك عِفِتْها 

چَنْ زغاريدي على خدّيْ رِدِتها 

أدري يوليدي ابعذابك 

يلّي فاجعني ابشبابك 

بس أملها.. ترجع اِلها.. يبني جاسم 

طمّن امك 

————— 
اتقلّي رايح للحرب برضاچ يمّي 

وال لرفع راسچ ابنصري اِلعمي 



ومن تشوفيني امحنّى بفيض دمي 

زغردي يمّه ولَتْنوحي يمي 

روح يبني وقلبي عندك 

ما أريد الدنيا بعدك 

كاف يبني.. شرفتني.. يبني جاسم 

طمّن أمك 

———————————————
 —

أحمد جعفر السعيد 

٢٠-٨-٢٠١٨م


